
ҚАЗАҚСТАНДЫҚТАРДЫҢ САЯСИ ҚАТЫСУ ӘЛЕУЕТІ: 
ТӨМЕНДЕУІ НЕМЕСЕ ҚАЙТА ФОРМАТТАЛУЫ

Аңдатпа. Бұл мақалада Қазақстандағы саяси қатысуға арналған 
зерттеудің кейбір нәтижелері берілген. Алғышарттар авторлардың 
COVID-19 пандемиясының әлеуметтік-экономикалық салдары нәтиже-
сінде туындаған наразылық көңіл-күйлерін зерттеуден туындап, бұл өз 
кезегінде 2022 жылғы Қаңтар оқиғасы алдындағы факторлардың бірі 
болды. Сондықтан бұл зерттеу бүгінгі таңдағы тұрғындардың әлеуметтік 
және саяси белсенділігіндегі өзгерістерді анықтауға бағытталған. 
Конвенционалдық және конвенционалдық емес, дәстүрлі және әлеуметтік 
белсенділіктің жаңа түрлеріне ерекше назар аударылады.

Әдебиеттерді талдау негізінде саяси қатысу теориялары, оның түрлері, 
сондай-ақ шетелдік және отандық зерттеушілердің назарын аудартқан 
негізгі аспектілер зерттелді. 2021 және 2024 жылдардағы сандық сауална-
малар деректерінің салыстырмалы талдауы ұсынылып, оның нәтижелері 
саяси ынталанудың түрлі формаларына сұраныс пен таралуын анықтауға 
мүмкіндік берді. Қазақстан аймақтарында жүргізілген фокус-топтық 
талқылаулар әдісі тұрғындардың негізгі ақпарат көздерін, қатысудың 
цифрлық түрлерін қолданудың және билік органдарымен байланыс 
ерекшеліктерін анықтады.

Осылайша, мақалада қазақстандықтардың саяси мінез-құлқының ба-
сым формалары ашылып, әлеуметтік топтардың қатысу ерекшеліктері 
көрсетіледі, саяси қатысудың түрлі формаларын пайдалану сұранысындағы 
өзгерістер түсіндіріліп, олардың әлеуеті талданады.

https://doi.org/10.52536/2788-5860.2025.86.2.008

Түйін сөздер: саяси қатысу, конвенционалдық саяси қатысу, 
конвенционалдық емес саяси қатысу, азаматтық қатысу. 

Гульнар Насимова, Гульмира Илеуова, Жулдыз Басыгариева, 
Айгерим Жунусова

ПОТЕНЦИАЛ ПОЛИТИЧЕСКОГО УЧАСТИЯ КАЗАХСТАНЦЕВ: 
СНИЖЕНИЕ ИЛИ ПЕРЕФОРМАТИРОВАНИЕ

Аннотация. В данной статье представлены некоторые результаты ис-
следования, посвящённого политическому участию в Казахстане. Пред-
посылками стало изучение авторами протестных настроений, возникших 
в результате социально-экономических последствий пандемии COVID-19, 
что в свою очередь выступило одним из факторов, предшествующих Ян-
варским событиям 2022 года. Поэтому настоящее исследование направ-
лено на выявление изменений в социальной и политической активности 
населения на сегодняшний день. Особое внимание уделяется конвенцио-
нальному и неконвенциональному политическому участию, традицион-
ным и новым формам социальной активности.

На основе анализа литературы изучены теории по политическому 
участию, его типы, а также основные аспекты, на которых сосредоточе-
но внимание зарубежных и отечественных исследователей. Представлен 
сравнительный анализ данных количественных опросов 2021 и 2024 г., 
результаты которых позволили определить востребованность и распро-
странённость разных форм политической вовлечённости. Проведённый 
в регионах Казахстана метод фокус-групповых дискуссий выявил основ-
ные источники информации населения, особенности использования циф-
ровых форм участия и коммуникации с органами власти.

Таким образом, в статье раскрываются доминирующие формы поли-
тического поведения казахстанцев, показаны особенности вовлечённости 
социальных групп, объясняются изменения в востребованности приме-
нения различных форм политического участия и анализируется их по-
тенциал.

Ключевые слова: политическое участие, конвенциональное полити-
ческое участие, неконвенциональное политическое участие, гражданское 
участие.

Gulnar Nassimova, Gulmira Ileuova, Bassygariyeva Zhuldyz,  
Aigerim Zhunussova 

POLITICAL OF PARTICIPATION POTENTIAL IN KAZAKHSTAN: 
DECREASE OR ADJUSTMENT

Abstract. This article presents the findings of the authors’ study on political 
participation in Kazakhstan focusing on resentiments and protest attitude amid 
the socio-economic crisis during the COVID-19 pandemic, which contributed 

to the events of January 2022. The article aims to identify changes in acute 
social and political behavior with prticular attention being paid to conventional 
and unconventional forms of participation, as well as traditional and new types 
of activism.

The literature review provides valuable insights into the theories of political 
participation and helps identify the key types and features highlighted by both 
foreign and domestic researchers. The article includes a comparative analysis 
of data collected from the quantitative surveys in 2021 and 2024 revealing 
the preferences and prevalence of various forms of political participation. 
Additionally, focus group discussions held in Kazakhstan’s regions offer 
important insight into the main sources of political information, the characteristics 
of digital engagement and communication channels with government authorities. 

Thus, the article focuses on the dynamics of the most prevalent forms of 
political participation in Kazakhstan, the preferences of different social groups, 
and provides an explanation of these changes, along with an analyzes their 
potential impact.

Keywords: political participation, conventional political participation, 
unconventional political participation, civic participation.

Кіріспе
Саяси қатысу мәселелерін саясаттанушылар мен әлеуметтанушылар 

ХХ ғасырдың 70-жылдарының басынан бастап белсенді түрде зерттеп 
келеді. Саяси қатысуды жиі шартты түрде дәстүрлі және дәстүрлі емес деп 
екіге бөледі. Бұл ретте, дәстүрлі саяси қатысу (көбінесе конвенционалдық 
деп түсіндіріледі) саяси институттарға тікелей әсер етумен байланысты 
әрекеттерді білдіреді және оларға азаматтардың сайлау мен референдумға 
қатысуы, рұқсат етілген митингілерге, шерулерге қатысуы, билік ор-
гандары өкілдеріне жүгінудің түрлі формаларын (хат, өтініш) және т.б. 
жатқызуға болады.

Өз кезегінде, дәстүрлі емес (конвенционалдық емес) саяси қатысу 
қалыптасқан саяси жүйеде рұқсат етілмеген әрекеттерде (түрлі зорлық-
зомбылық, рұқсат етілмеген акциялар) көрініс табады. Бір қызығы, соңғы 
уақытта дәстүрлі емес қатысуға міндетті түрде рұқсат етілмеген әрекеттер 
емес, керісінше, бұрын қоғамға тән болмаған және салыстырмалы түрде 
жаңа (зорлықсыз наразылықтың түрлі формалары, флешмобтар, саяси 
тақырыптардағы граффити және т.б.) әрекеттерді жатқызады.

Интернет-ресурстардың, әсіресе әлеуметтік желілер мен 
мессенджерлердің қуатты әлеуетіне байланысты саяси қатысу түрлерінің 
де өзгере бастағанын атап өту қажет. Әзірге оларды дәстүрлі емес 
формаларға жатқызады, бірақ, осы ресурстардың көмегімен интернет-
платформалардағы мемлекеттік органдарға өтініштер мен онлайн-петиция-
лар сияқты саяси қатысу түрлері өмірге еніп, кеңінен таралуда.

Дәстүрлі және дәстүрлі емес саяси қатысу арасындағы айырмашылық 
алғаш рет Г.А. Алмонд пен С. Вербаның «The Civic Culture: Political 

Attitudes and Democracy in Five Nations» атты негізгі жұмыстарында 
нақты тұжырымдалған. Алмонд пен Вербаның жұмысы жаңашыл бол-
ды, өйткені ғалымдар қатысуды жіктеп қана қоймай, түрлі мәдениеттер 
мен саяси жүйелер азаматтардың қатысу түрлеріне ықпалын да зерттеді. 
Ғалымдардың тұжырымдауынша, тұрақты демократияда дәстүрлі және 
дәстүрлі емес қатысу арасындағы тепе-теңдік қажет және дәстүрлі 
қатысу институционалдық тұрақтылықты қамтамасыз етеді, ал дәстүрлі 
емес қатысу әлеуметтік өзгерістер мен билікке қарсы тұру құралдарын 
ұсынады [1]. Қатысуды зерттеу тарихында G.A. Kourvetaris, B.A. Dobratz 
[2], M. Barrett, I. Brunton-Smith [3], M. Barrett, B. Zani [4], M. Hooghe,  
B. Hosch-Dayican, J.W. Van Deth [5] және J.W. Van Deth [6]еңбектері 
маңызды рөл атқарды.

Азаматтардың саясатқа қатысуының жаңа түрлеріне қызығушылықтың 
артуына қарамастан, қатысудың жаңа және пайда болған түрлері қандай бо-
латыны, олардың түрлі қоғамда қаншалықты жиі кездесетіні және белгілі 
қатысу актілерінің кең шеңберінде концептуалды және эмпирикалық 
сәйкес келуін қарастыратын жүйелі зерттеулер іс жүзінде жоқ. Интернет-
белсенділіктің тез таралуы осы мәселелерді шешудің өзектілігін көрсетеді. 
Y. Theocharis және J.W. Van Deth дәстүрлі саяси қызметтерді назардан тыс 
қалдырмай, саяси қатысудың жаңа түрлерін зерттеуге мүмкіндік береді [7].

J. Ekman және E. Amnå бұрынғы анықтамалар мен тәжірибеде іске асы-
ру негізінде саяси қатысу мен азаматтық белсенділіктің жаңа типологиясын 
әзірледі. Атап айтқанда, айқын «саяси қатысу» (ресми саяси мінез-құлық, 
наразылық немесе парламенттен тыс саяси әрекеттер) және «азаматтық 
белсенділік» пен «әлеуметтік қатысу» тұжырымдалған тікелей немесе 
«жасырын» қатысу түрлері арасында нақты айырмашылық көрсетіледі. 
Мақалада «латентті» қатысу түрлері ұғымы түрлі елдердегі саяси мінез-
құлықтың жаңа формалары мен саяси қатысу перспективаларын түсіну 
үшін өте маңызды екендігі айтылған. Осы жаңашылдықтар саяси қатысу 
мен азаматтардың қатысуы бойынша әдебиеттердің теориялық дамуына 
септігін тигізеді [8].

Қазақстандағы және Қазақстан туралы ұсынылған әдебиеттерді тал-
дау зерттеушілердің назары келесі аспектілерге бағытталғанын көрсетеді: 
саяси қатысу теориялары [9], наразылық әлеуеті [10], саяси қатысудың 
түрлі формаларында қатысу үшін әлеуметтік желілерді қолдану [11; 12], 
жастар, әйелдер, қала және ауыл тұрғындары сияқты түрлі топтардың са-
яси қатысуы [13-17]. Қазақстандық саяси жүйе ерекшеліктері және оның 
саяси қатысуға ықпалы бойынша жарияланымдар ерекше орын ала-
ды[18], соның ішінде, соңғы өзгерістерге байланысты [19; 20] және т.б. 
зерттеулерді айтуымызға болады.

2024 жылы азаматтардың әлеуметтік белсенділігі ахуалы қандай? 
Жинақталған наразылық әлеуеті уақытша болса да тоқтады деп айтуға бола 
ма, әлде біздің қоғамға тұрақты түрде әлеуметтік шиеленіс тән қасиет па? 
Осы және бірнеше сұрақтарды зерделеу мақсатында 2024 жылдан бастап 
зерттеу тобы сандық (тұрғындармен сауалнама; мониторингтік сауалдар) 

және сапалық (фокус-топтық талқылаулар) әдістерді қолдану арқылы 
«Қазақстандағы саяси қатысу: динамикасы және кеңейту мүмкіндіктері» 
жобасын жүзеге асыруда. Бұл мақалада қазақстандықтардың саяси қатысу 
әлеуетін зерттей отырып, кейбір нәтижелермен бөліскіміз келеді.

Зерттеу әдістері
Мақалада аралас тәсіл қолданылады: сауалнама және фокус-топтық 

талқылаулар. 2021 жылдың тамызында онлайн сауалнама (N = 1999) 
өткізілді. Сауалнамада ел азаматтарының әлеуметтік әл-ауқаты, билікке 
және елде жүргізіліп жатқан реформаларға қатынасы, сондай-ақ өңірлердегі 
наразылық шиеленісінің деңгейін бағалау және азаматтардың жаппай 
наразылық акцияларына қатысуға дайындығы туралы сұрақтар қамтылды.

2024 жылдың қарашасында тұрғындармен тағы сауалнама (face-to-
face) жүргізіліп, саяси қатысу түрлерін зерттеуге бағытталды (N = 2500). 
Зерттеуде бақылау бірліктерін таңдау үшін квота әдісімен көпсатылы 
стратификацияланған іріктеу қолданылды. Екі жағдайда да іріктеме 
Қазақстанның 18 жастан асқан ересек тұрғындарын келесі белгілер 
бойынша бөліп көрсетті: тұрғылықты жері, елді мекеннің әкімшілік-
территориалды мәртебесі, жынысы, респондент жасы. Географиясы: 14 об-
лыс (қалалық және ауылдық елді мекендер) және 3 республикалық маңызы 
бар қалалар. Осылайша, бізде Қазақстандағы саяси қатысу динамикасы, 
оның түрлерінің кеңею заңдылықтарын анықтау үшін сандық деректерді 
салыстыру мүмкіндігі пайда болды.

Құнды нәтиже 2024 жылдың қарашасында келесі қалаларда офлайн ре-
жимде өткен 16 топтық талқылау* деректерінен құрылды: Алматы, Ақтау, 
Ақтөбе, Қызылорда, Тараз, Қарағанды, Павлодар, Семей. Қатысушылар 
рекрутингін өңірлердегі супервайзерлер жүзеге асырды. Іріктеме сондай-
ақ келесі сипаттамаларға негізделген Қазақстанның 18 жастан асқан 
ересек тұрғындарын көрсетті: тұрғылықты өңірі мен қаласы, жынысы, 
респонденттің жасы, респонденттің қалада тұру ұзақтығы. Нәтижесінде 
талқылауға 19 және 60 жас; 51 әйел мен 47 ер адам; жоғары білімі бар – 58, 
арнаулы орта және орта білім бар – 40 респондент қатысты. Бұл мақалада 
біз келесі сұрақтардың жауабына қатысты деректерді қолдандық: Сіз мем-
лекетпен байланысу үшін қандай байланыс арналарын қолданасыз? Сая-
си шешімдер қабылдауға өзіңіз қалай қатысқыңыз келеді?, Иә деп жауап 
берсеңіз, қандай түрде екенін айтыңызшы? Сайлау сіз үшін нені білдіреді?

Сонымен қатар, біз қазақстандық зерттеушілер жүргізген басқа 
жобалардың бұрын жарияланған нәтижелерін пайдаландық [21].

Зерттеу нәтижелері
Бұл бөлімде біз зерттеуіміздің негізгі нәтижелерін ұсынғымыз келеді. 

Екі сауалнама нәтижелерін тікелей сипаттау үшін 1-кестеде сауалнамаға 

*Зерттеу әл-Фараби атындағы ҚазҰУ-ның Локалды этикалық комитетімен мақұлданды (хаттама № IRB – A901, 
10.10.2024).

қатысқан қазақстандықтар арасында қандай да бір дәрежеде таралған саяси 
қатысу түрлері берілген.

Зерттеулер көрсетіп отырғандай, қазақстандықтардың барлық қатысу 
түрлері ішіндегі басым түрі сайлауда дауыс беру болып табылады. Бұл 
ретте, 2024 жылы 2021 жылмен салыстырғанда сайлауда дауыс беруге 
қатысқандар санының 54,7%-дан 47,1%-ға дейін төмендегенін байқаймыз.

Сонымен қатар, 2024 жылғы сауалнама саяси мінез-құлықтың басқа 
түрлеріне сұраныстың бар екендігін көрсетеді. Олардың ішінде мемлекеттік 
органдарға өтініш жолдауды атап өткен жөн (2021 жылмен салыстырғанда 
ол 14,5%-дан 4,5%-ға айтарлықтай төмендеген); БАҚ-қа (7,9%-дан 5,9%-ға 
төмендеді) және сот органдарына (тиісінше 9,9-дан 5,3%-ға) жүгіну.

1-кесте. Көрсетілген әрекеттердің қайсысына сіз қатыстыңыз? 
(%; жауаптардың кез-келген саны; 2021 және 2024 жылдардағы 

салыстырмалы мәліметтер)**

Саяси қатысу тәжірибесі 2021 ж. 2024 ж.
Азаматтық бағынбау актілері, рұқсат етілмеген акциялар (мыса- 
лы, аштық жариялау, стихиялық наразылық акциялары, митингі-
лер және т.б.)

8,0% 2,0%

Сайлауда дауыс беру 54,7% 47,1%
Бұқаралық ақпарат құралдарына жүгіну 7,9% 5,9%
Сотқа шағымдану 9,9% 5,3%
Мемлекеттік органдарға өтініш жолдау (жоғары биліктік орган-
дарға өтініштер) 14,5% 4,5%

Онлайн-петицияларға қол қою 12,9% 12,0%
Аштық жариялау - 1,1%
Жеке байланыстар арқылы өзіндік әрекеттер жасау 5,9% 5,7%
Саяси партиялар қызметіне қатысу 4,3% 1,1%
Кәсіподақ қызметіне қатысу 4,9% 3,1%
Билік органдарына алдын ала хабарланған наразылық 
акцияларында (митингтер, ереуілдер) сөз сөйлеуге қатысу 2,2% 0,8%

Қоғамдық ұйымдарға қатысу 4,6% 1,8%
Ешқайсысына қатысқан жоқпын 20,2% -
Жауап беруге қиналамын 9,6% 45,9%

Интернет-ресурстардың, әсіресе әлеуметтік желілер мен 
мессенджерлердің жоғарғы әлеуетіне байланысты, саяси қатысу түрлері 
де өзгере бастағанын атап өткіміз келеді. Осы ресурстардың көмегімен 
интернет-платформаларда мемлекеттік органдарға өтініш жолдау және 
онлайн-петициялар секілді саяси қатысу түрлері кеңінен таралуда. Біздің 
ойымызша, осы себептерге байланысты, респонденттердің 12,9%-ы 2021 
жылы белсенділіктің жаңа түрі онлайн-петицияларға қол қоюды көрсетті. 

Мемлекеттік органдардан басқа, сауалнамаға қатысушылардың саяси 
салада әрекет еткен, бірақ аз сұранысқа ие қатысу жолдары кәсіподақтар 

** 2021 және 2024 жылдардың жауаптар тізімі толығымен сәйкес келмейді. Өз кезегінде, сұрақтар құрылымы 
мен іріктеу қағидалары сәйкес келеді. Бұл бізге екі сауалнама нәтижелерін салыстыру ықтималдығы бойынша шешім 
қабылдауға мүмкіндік берді.

мен қоғамдық ұйымдарды атап өтуге болады. Бұл тұста 2021 жылғы 4,3%-
дан 2024 жылы 1,1%-ға дейін сұранысы төмендеген саяси партияларды 
атауға болады.

Конвенционалдық емес формалар ішінде азаматтық бағынбау актілері 
мен рұқсат етілмеген наразылық акцияларына қатысқандар санының 
азайғанын атап өту керек.

Жас топтары бойынша екі зерттеу нәтижелерін талдау түрлі топ өкілдері 
арасында саяси белсенділіктің әркелкі формаларына қатысатынын көрсетті. 
Жасы үлкендер сайлауда дауыс беру, мемлекеттік органдар мен соттарға 
жүгіну сияқты формаларды көбірек пайдаланды. Онлайн-петицияларға 
қол қою, салыстырмалы түрде жиірек, 35-44 және 25-34 жас аралығындағы 
респонденттердің саяси қатысу түрі ретінде пайдаланды. Жастар арасында 
ең аз көрсеткіш, сайлауға бару және ең көбі, жауап беруге қиналғандар 
саны.

Саяси мінез-құлықтың қандай-да бір түрі Қазақстандағы түрлі этнос 
өкілдеріне қаншалықты тән екендігі қызығушылық тудырады. 2021 және 
2024 жылдардағы сауалнама нәтижелерін талдау өзге этнос өкілдеріне 
қарағанда қазақтардың митингілерге жиі қатысқанын көрсетті. Орыстар 
дауыс беру сияқты формаларды жиі қолданды және мемлекеттік органдарға 
жиі жүгінген.

2021 және 2024 жылдардағы сапалық зерттеулердің нәтижелері бізге 
азаматтардың саяси қатысу тәжірибесі туралы құнды ақпаратқа қол 
жеткізуге мүмкіндік берді. Сондай-ақ, респонденттермен фокус-топтық 
талқылаулардың нәтижесінде белгілі бір мәселелерді шешу үшін тұрғындар 
мен билік арасындағы өзара әрекеттесу тетіктерін де анықтадық.

Фокус-топтық зерттеулер респонденттердің өз мәселелерін ұжымдық 
әрекет пен ақпараттық платформаларды пайдалана отырып шешуге 
бейім екенін көрсетті. Қатысушылар облыстық және аудандық деңгейдегі 
әкімдіктерге өтініш жолдау сияқты ресми арналар арқылы мәселелерді 
шешуге болатынын мойындайды. «Алайда, мұндай әдістер өте ұзақ 
уақытты алады, өйткені қабылдаулар белгісіз себептермен кейінге 
қалдырылады», - дейді сұхбаттасушылар. Сонымен қатар, олар e-Өtinish 
және egov сынды платформалар мемлекеттік органдармен өзара іс-
қимылды айтарлықтай жеңілдететінін атап өтті. Сауалнамаға қатысқандар 
арасында жеке-дара ештеңеге қол жеткізу мүмкін емес деген тұрақты сенім 
қалыптасқан. Сондықтан әлеуметтік желі арқылы жасалған ұжымдық 
үндеу ғана нәтижелі болуы ықтимал. Мәселен, олардың пікірінше, 
«ұжымдық шағымдар немесе әлеуметтік желілердегі резонанстар 
арқылы мемлекеттік органдардың реакциясына қолжеткізуге болады».

Әлеуметтік желілер (Instagram, Facebook) шенеуніктердің назарын бар 
мәселелерге аударудың ең тиімді құралы ретінде қарастырылады. Сонымен 
қатар, фокус-топтардағы кейбір қатысушылар мұндай өтініштерге 
реакциялар формальды екенін және нақты өзгерістер болмайтынын, қазіргі 
жүйе азаматтардың бастамаларына нашар жауап беретінін атап өтеді. Түрлі 
мәселелер бойынша мемлекеттік қызметкерлермен қарым-қатынас жасауда 

белгілі бір тәжірибеге ие болған респонденттер мәселелерді шешу олардың 
ауқымына байланысты, мәселе ауқымы кіші және жергілікті болған сайын, 
соғұрлым оның шешілу ықтималдығы жоғары болатындығына сенеді.

Респонденттер ақпаратты түрлі көздерден, негізінен цифрлық 
платформалар (әлеуметтік желілер, мессенджерлер, жаңалықтар 
порталдары) арқылы алуды жөн көреді. Мұндай ақпарат көздері қатарына 
Instagram, TikTok, Telegram, YouTube, әлеуметтік желілердегі әкімдіктердің 
ресми парақшалары (қалалық және облыс әкімдіктерінің парақшалары) 
және жергілікті ресми арналар жатады. Көптеген қатысушылар репосттар, 
жарияланымдар және пікірлер қалдыру арқылы бір-бірімен ақпарат 
алмасады.

Осылайша, жүргізілген зерттеулер мен оның негізінде алынған нәтижелер 
Қазақстандағы саяси қатысу динамикасы, факторлары мен үрдістерін 
анықтауға, оның кеңірек таралған түрлерін айқындауға мүмкіндік береді. 

Біріншіден, нәтижелерді біріктіретін болсақ, саяси мінез-құлық 
түрлерінің әртүрлілігі біздің халықтың мобильді екендігін көрсетеді. 

Екіншіден, Қазақстан үшін салыстырмалы түрде жаңа болып табылатын 
қатысудың цифрлық формалары, атап айтқанда, онлайн-петицияларға 
қол қою, посттар, репосттар, әлеуметтік желілерде пікірлер жазуды 
пайдаланатындар саны айтарлықтай артты. 

Назар аударуды қажет ететін үшінші дүние, жауап беруге қиналғандар 
және саясатқа қатысу тәжірибесі туралы айтқысы келмейтіндердің 
өте жоғары үлесі (45,9%) болып табылады. Респонденттердің мұндай 
«жабықтығы», тұрақты және терең бақылауды қажет ететін қоғамдағы 
жасырын процестерді көрсетеді.

Нәтижелерді талқылау
Қазақстандағы саяси қатысу тәжірибесі, бір жағынан, бірқатар шешіл-

меген әлеуметтік-экономикалық мәселелердің бар екенін, екінші жағынан, 
билік органдарының қоғаммен байланыс тиімділігінің жеткіліксіздігін 
көрсетеді. Бұл туралы 2022 жылғы Қаңтар оқиғасынан кейін еліміздің 
Президенті атап өтті: «Болған қайғылы оқиғалар негізінен күрделі 
әлеуметтік-экономикалық мәселелер мен кейбір мемлекеттік органдардың 
тиімсіз, дәлірек айтқанда, сәтсіз қызметімен байланысты болғанын мой-
ындау керек. Жекелеген атқарушы органдардың азаматтардың қиын-
шылықтары мен қажеттіліктерінен айтарлықтай алшақтығы байқалды. 
Билік құрылымдары өкілдерінде халық өмірі, олардың үміттері мен талап-
тары туралы бұрмаланған түсінік қалыптасты. Теңсіздік мәселесі де ушыға 
түсті. Халықтың орташа табысы қағаз жүзінде болса да өсіп жатқандай 
көрінгенімен, бұл жағдай жылдан-жылға күрделене түсуде» [22].

Нәтижелер әлеуметтік-экономикалық, саяси және ақпараттық 
салалардағы өзгерістердің көрінісі болып табылатын саяси қатысу түрлері 
эволюциясының бар екенін көрсетеді. Азаматтардың дәстүрлі саяси ин-
ституттарды айналып өтіп, цифрлық құралдарды (онлайн-петициялар, 
краудсорсингтік платформалар) пайдаланатын қатысудың дәстүрлі емес 

түрлеріне тартылуы байқалады. Мұны Қазақстан Республикасы Президенті 
жанындағы Қазақстан стратегиялық зерттеулер институтының 1500 
респондеттік іріктеумен 2021 және 2023 жылдары жүргізген әлеуметтанулық 
зерттеулері де растайды. Тұрғындар қоғамдық ұйымдардың (құқық қорғау, 
қайырымдылық, экологиялық) іс-шараларына атсалысып, кіреберістер, ба-
лалар ойын алаңдарын ұжымдық абаттандыруға қатысқандарын көреміз, 
жалғызбасты азаматтар, қарттар немесе ерекше қажеттіліктері бар 
адамдарға көмек көрсететін азаматтардың үлесі өскен [21, 137-б.]. Мұнда 
біз қатысудың ерекшелігіне назар аударамыз, қазақстандықтар нақты 
мәселелерді шешуге басымдық береді.

Саяси қатысудың қандай да бір түрлеріне сұраныс өзгерістерін 
бақылай отырып, біз саяси жүйе ахуалының өзгеруі туралы айта аламыз. 
Респонденттердің саяси қатысудың көптеген түрлерін пайдалануының 
төмендеуі және «жауап беруге қиналамын» жауаптарының артуы 
әрқашан қызығушылықсыздық, пассивтілік пен апатияның жоғарылауын 
көрсетпейді. Бұл аралық кезең, яғни құндылықтарды қайта бағалау мен 
ойлану, қазақстандықтардың қатысудың жаңа мүмкіндіктері мен баламалы 
түрлерін іздеуі немесе саяси оқиғаларды бақылаушы позициясын ұстану 
мен өз пікірін қалыптастыру үдерісін көрсетуі мүмкін.

Ұсынылған деректер қазақстандықтардың қатысудың конвенционалдық 
емес және наразылық тән түрлеріне қарағанда, институционалдық 
конвенционалдық түрін қолданатындығын көрсетеді. Олардың ішінде аза-
маттар көбіне сайлауға қатысуды таңдайды.

Зерттеу нәтижелері мүдделерді қорғаудың дәстүрлі емес түрлерінің рөлі 
болуы мүмкін екенін көрсетеді. Мысал ретінде мемлекеттік органдар мен 
соттарға ресми өтініштердің азаюы, бірақ жеке байланыстар арқылы өзіндік 
әрекеттерді қолдану жиілігінің тұрақтылығы дәлел бола алады. Немесе 
бұқаралық ақпарат құралдарына жүгінулердің азаюы, блогерлерге жүгіну 
немесе әлеуметтік желілердегі жарияланымдар арқылы назар аударудың 
балама құралдарын пайдаланудың нәтижесінде туындауы мүмкін.

Сондай-ақ, алынған деректер саяси партиялар, кәсіподақтар және 
қоғамдық ұйымдар тарапынан халықпен диалог пен өзара іс-қимылды 
күшейту қажеттілігін көрсетеді. Аталған азаматтық қоғам институттары 
өз қызметі нәтижелілігін халықтың қызығушылығы мен сенімін артты-
руы керек, әйтпесе олардың мүдделердің өкілі ретінде пайдалану деңгейі 
төмендейді. Сондықтан бүгінгі күні оларға ең алдымен қоғам үшін 
өзектілігін көрсету, жұмыс әдістерін жаңғырту маңызды.

Саяси қатысу тәжірибесі туралы сұраққа «жауап беруге қиналатындар» 
үлесінің артуы ықтимал белгісіздік ахуалы және жаһандық үрдіс 
ретіндегі саяси турбуленттілік кезеңін көрсетеді. Осылайша, азаматтар 
саяси белсенділікті көрсетпес бұрын оқиғаларды қадағалап, жағдайды 
талдауға басымдық беруі, яғни қолайлы уақытты немесе мүмкіндікті күту 
жағдайында болуы мүмкін.

Респонденттердің саяси қатысу тәжірибесі туралы сұраққа жауап 
берулерінің қиынға соғуының себептерін одан әрі терең зерттеу қажет. 

Осыған байланысты бірнеше ықтимал себептерді қарастыруға болады. 
Мысалы, қатысудың аталған түрлері туралы жеткіліксіз хабардар болуы, 
оларды анықтау мүмкін еместігі немесе респонденттердің аталған 
формалардың бірде бірін пайдаланбауын атауымызға болады. Екінші 
жағынан, мәселені респонденттердің қатысуы жоғары маңызға ие және 
саяси шынайылыққа әсер ете алатынына жеткілікті түрде сенбейтіндігімен 
де түсіндіруге болады. Мұндай қатыспау түрлері азаматтар арасында 
жасырын келіспеушілік туғызып, саяси коммуникация арналарының 
тиімділігіне кері әсерін тигізеді. 

Тағы бір себеп, респонденттердің мемлекет тарапынан бақылауды 
сезінуі болуы мүмкін, бұл олардың саяси белсенділік туралы сұрақтардан 
аулақ болуына немесе «қауіпсіз нұсқаны» таңдауына әкеледі.

Осылайша, мемлекеттің саяси қатысу үшін ортаның жағдайына назар 
аударуы және азаматтардың пікір білдіру қауіпсіздігін қамтамасыз етуі 
маңызды. Саяси қатысуды азаматтарды саяси белсенділік мүмкіндіктері ту-
ралы ақпараттандыру және қатысудың жаңа алаңдары мен түрлерін құру 
кеңейте алады. Мұның әлеуетті тиімділігін Интернет, әлеуметтік желілер, 
цифрлық платформаларды пайдаланудағы артықшылықтар және олардың 
жастар арасындағы саяси белсенділікке әсері жөніндегі фокус-топтар 
нәтижелері дәлелдейді.

Ескере кететін жәйт, бытыраңқы ақпарат ақпараттық шаршау мен 
шатасуға әкелуі мүмкін. Сондықтан ақпараттық саясат азаматтық 
қоғаммен жұмыс істеуге, тексерілген және объективті ақпарат беру арқылы 
азаматтардың сенімін арттыруға, оның жүйелілігі мен ашықтығына, 
маңызды мәселелерді қамту және талқылау мүмкіндігіне бағытталуы керек.

Қорытынды
2021 жылғы қазақстандықтардың наразылық мінез-құлқының 

ерекшеліктерін зерттеу бізге COVID пандемиясының әлеуметтік-
экономикалық салдарымен байланысты әлеуметтік наразылықтың 
жинақталуы туралы қорытынды жасауға мүмкіндік берді және бұл 2022 
жылдың қаңтарында ел қалаларының көшелерінде күшті деструктивті 
толқынға әкелді.

2021 және 2024 жылдары тұрғындардан алынған сауалнамалардың 
нәтижелерін салыстыру барысында әлеуметтік белсенділіктің түрлі 
формаларын пайдаланатын саяси қатысу деңгейі үлесінің төмендеуіне 
назар аударуға болады: қатысу түрлері сұранысқа ие, бірақ 2021 жылға 
қарағанда әлдеқайда аз дәрежеде. Сондай-ақ, жеке байланыстар арқылы 
өзіндік әрекеттер жасау және онлайн-петицияларға қол қою ғана бірдей 
деңгейде өзектілігін сақтап қалғанын атап өткен жөн.

Осылайша, қазақстандықтардың дәстүрлі (негізгі, институционалдық) 
және дәстүрлі емес (институционалдық емес) формаларды біріктіре отырып, 
саясатта өзара әрекеттесуінің көптеген жолдары бар екенін байқауымызға 
болады.



126
&№ 2 (86) 2025 Ғ Ы Л Ы М И - С А Р А П Т А М А Л Ы Қ  Ж У Р Н А Л &

Зерттеуде қазақстандықтардың саяси қатысудың қолдануға қолжетімді, 
мәселелерді шешуде тиімді және қауіпсіз түрлеріне басымдық беретіндері 
анықталды. Қазақстандықтардың саяси қатысу әлеуеті сақталуда, бірақ 
оның форматы биліктің іс-әрекетіне және конструктивті коммуникация 
арналарын жетілдірулеріне байланысты болады. 

Жастар санының өсуі бүгін де, болашақта да саяси қатысуды қайта 
форматтауға, белсенділіктің жаңа, дәстүрлі емес тәсілдерін таңдауға әсер 
етеді, олардың ішінде цифрлық қатысу ерекше орын алады. Тұрғындар 
вертикалды иерархиялық байланыстардың орнына уақыт өте келе 
горизонталды әлеуметтік байланыстар мен коммуникацияларға көбірек 
артықшылық беруге бейім болуы мүмкін. Мұндай бірігудің артықшылығы 
формализмнің төмендеуі, жеке дербестігін сақтай отырып, мүдделі топтар 
арқылы өзін-өзі көрсету мүмкіндігінде жатыр.

Қаржыландыру: Зерттеу Қазақстан Республикасы Ғылым және жоғары білім 
министрлігінің Ғылым комитеті қаржыландыратын AP23488744 «Қазақстандағы саяси 
қатысу: динамикасы және кеңейту мүмкіндіктері» атты гранттық ғылыми жобасы 
аясында жүзеге асырылды.

